
Annotatsiya. Ushbu maqolada islom banklari faoliyatida ko‘zatilayotgan «fatvo shopping» (fatwa shopping)
amaliyotining mohiyati, iqtisodiy va huquqiy oqibatlari hamda uning oldini olish mexanizmlari tahlil etilgan. [Imiy
ishda Xalqaro tashkilotlar taviyalari hamda Malayziya, Pokiston, Bahrayn, Indoneziya, Buyuk Britaniya va MDH
davlatlari tajribasi qiyosiy tarzda o‘rganilgan. Shuningdek, islom huquqi bo‘yicha olimlar - Abdus Sattor Abu
G‘udda, Muhammad Taqiy Usmoniy, Nizom Yaqubiy va Ali Qoradog'iy fikrlari tahlil qilingan. Tahlil natijalariga
kora muammoni oldini olish yuzasidan markazlashgan shariat kengashi, shariat auditi va “fit-and-proper”
mezonlari kabi huquqiy vositalarni jriy qgilish tavsiya etiladi.

Kalit so‘zlar: fatvo shopping, islomiy bank, Shariah Advisory Council, International Islamic Figh Academy, AAOIF]I,
IFSB.

DOI: https://doi.org/10.47390/SPR1342V5SI9Y2025N73

Kirish. So‘nggi o‘n yilliklarda islomiy bank tizimi jahon iqtisodiyotining muhim tarkibiy
qismi sifatida shakllandi. Xalqaro valyuta jamg‘armasi (International Monetary Fund - IMF)
ma’lumotlariga ko‘ra, 2024-yil holatiga ko‘ra, jahon islomiy moliya bozorining umumiy
aktivlari 4,5 trillion AQSH dollaridan oshgan [1; 12-13-b.]. Bu ko‘rsatkich islom banklari
va moliya institutlari nafagat musulmon mamlakatlarda, balki Yevropada, Amerikada
va Janubi-Sharqiy Osiyoda ham faol ravishda rivojlanayotganini ko ‘rsatadi.

Islomiy bank tizimining tez sur’atlarda kengayishi uning ichki huquqiy
va axloqiy tizimini qayta ko‘rib chigishni taqozo etdi. Bu tizimda shariat qoidalariga amal qilish
asosiy prinsip hisoblanadi. Mazkur prinsip «shar’ly muvofiglik» (Shariah compliance)
deb ataladi. Ammo amaliyotda ayrim bank va moliyaviy muassasalar shariat talablariga to‘liq
amal qilmasdan, faqat tashqi Kko‘rinishda «islomiy» degan nomni qo‘llayotgani
kuzatiladi [2; 45-47-b.].

Bu jarayonda ko‘pincha “fatvo shopping” (fatwa shopping) deb ataladigan holatlar sodir
bo‘ladi. Bu atama “shopping” so‘zidan olingan bo‘lib, ma’nosi - ma’lum bir iqtisodiy yoki
huquqiy faoliyat uchun qulay fatvoni izlab, turli ulamolar yoki shariat kengashlariga murojaat
qilishdir [3; 25-b.]. Masalan, bank yoki moliya kompaniyasi oz amaliyotini shariatga
muvofiglashtirish uchun muftiy yoki kengashga murojaat giladi, ammo uning xulosasi tijoriy
manfaatlariga to‘g'ri kelmasa, boshqa ulamodan “yengilroq” hukm olishga harakat qgiladi.

Shu yo‘l bilan “foyda uchun fatvo izlash” amaliyoti shakllanadi. Bu holat islom
huquqidagi asosiy tamoyillardan biri - “adolat va halollik” prinsipiga zid bo‘lib, fatvoning
ma’'naviy qimmatini pasaytiradi [4; 18-b.].

Klassik fighda bu amaliyot “tatabbu’ ar-ruxas” deb nomlangan. Imom Navaviy va Ibn
Obidin kabi ulamolar bu holatni “dinda yengillik orqali nafs xohishini qondirish” sifatida
ta’riflagan va undan qaytarganlar [5; 62-b.]. Biroq zarurat va maslaha (islom huquqining eng
muhim tamoyillaridan biri bo‘lib, u inson manfaatini (yaxshilikni) ko‘zlash va zararni bartaraf
etish) holatlarida boshqa mazhab fatvolaridan foydalanish mumkinligi ham ta’kidlangan.
Masalan, Imom Molik va Imom Shofeiy ta’'limotida moliyaviy ehtiyojlar tufayli boshqga mazhab
hukmini gabul qilish joiz deb hisoblangan [6; 29-30-b.].

Hozirgi global iqtisodiy tizimda shunday faoliyat ko‘p uchraydi. Masalan, ayrim banklar
«rivo» (riba - foiz)ni taqgiqlovchi qoidalarni aylanib o‘tish uchun «tavvarug» yoki «murabaxa»
kabi shartnomalarni ishlatishadi. Bu shartnomalar figh nuqtai nazaridan o‘ziga xos iqtisodiy
mohiyatga ega bo‘lsa-da, ayrim hollarda ular islom huquqining mohiyatidan uzoqlashib, amaliy
jihatdan foizning niqoblangan shakliga aylanib qoladi [7; 51-53-b.].

[slomiy moliyaviy muassasalar uchun buxgalteriya hisobi va audit tashkiloti tomonidan
2023-yilda ishlab chiqgilgan (Accounting and Auditing Organization for Islamic Financial
Institutions - AAOIFI) Shariat standartlariga muvofiq, “fatvo shopping shariat qoidalarini
manfaat uchun o‘zgartirish yoki ularni o‘z magsadiga yo‘naltirish amaliyoti bo‘lib, u islomiy
moliyaviy institutlar obro‘siga va ishonchliligiga jiddiy zarar yetkazadi” [8; 9-b.].

Shu bois ko‘pgina mamlakatlar bu holatning oldini olish uchun markazlashgan shariat
kengashlarini tashkil etishga kirishdi. Jumladan, Malayziyada Shariat maslahat kengashi
(Shariah Advisory Council - SAC) 2003-yildan buyon markaziy bank tarkibida faoliyat yuritadi
va uning qarorlari sudlar uchun majburiy hisoblanadi [9; 27-29-b.].

Pokistonda 2018-yilgacha har bir bankda mustaqil shariat kengashi mavjud bo‘lgan,
natijada turli fatvolar o‘rtasida ziddiyat paydo bo‘lgan. 2023-yilda Davlat banki (State Bank
of Pakistan - SBP) yagona shariat standartlari “Shariah Governance Framework”’ni joriy
etdi [10; 33-b.].

Bahraynda va Birlashgan Arab Amirliklarida shariat masalalari bo‘yicha yagona
markaziy organlar faoliyat ko‘rsatmoqda. Bahrayn Markaziy banki (CBB) barcha banklar
faoliyatini AAOIFI standartlari asosida tekshiradi [11; 18-20-b.].

O‘zbekiston uchun esa bu masala ayni paytda dolzarbdir. Mamlakatda islomiy moliya
tizimi shakllanish bosqichida bo‘lib hozirda islom banklari to‘g‘risidagi qonun loyihasi ishlab
chigilmoqda [12; 4-b.]. Agar shariat boshqaruvi tizimi markazlashmagan holda joriy etilsa,
fatvo shopping amaliyoti kelajakda moliyaviy va axloqiy muammolarni keltirib chiqarishi
mumKkin.

Shu sababli, fatvo shoppingning oldini olish masalasi nafagat huquqiy yoki diniy
muammo, balki davlat miqyosidagi iqtisodiy barqarorlik va qonun ustuvorligi bilan ham
chambarchas bog‘liqdir.

Adabiyotlar tahlili va metodologiya. “Fatvo shopping” masalasi islomiy huquq va
moliya sohasida so‘nggi o‘n yillikda eng ko‘p muhokama gilinayotgan ilmiy yo‘nalishlardan biri
hisoblanadi. Bu atama ilk bor 1990-yillarda “Islamic Financial Review” va “Journal of Islamic
Economics” jurnallarida ilmiy muomalaga kiritilgan bo‘lib, u islomiy moliya muassasalarida
fatvo berish jarayonidagi shariat izchilligining buzilishini anglatgan [1; 15-17-b.].

AAOIFI va Islomiy moliyaviy xizmatlar bo‘yicha kengash (Islamic Financial Services
Board - IFSB) kabi xalqaro tashkilotlar 2010-yildan boshlab “Shari’ah Governance Framework”
va “Shari’ah Standards” nomli hujjatlar orqgali ushbu muammoni tizimli hal etishga harakat
qilmoqda [2; 11-b.]. Ular fatvo chiqarish jarayonini aniq tartibga solish, shariat kengashlarining
mustagqilligini ta’'minlash va olimlar hamjamiyati o‘rtasida manfaatlar to‘qnashuvini oldini
olishni magsad qilgan.

Bundan tashqari, islom huqugshunoslari ham bu masalada turli yondashuvlarni ilgari
surishgan. Doktor Abdus Sattor Abu G‘udda “Figh al-Mu’amalat al-Maliyyah al-Mu’asira”
asarida fatvoning shariatdagi vazifasi “ilohiy hukmni aniqlash” ekanligini ta’kidlab,
fatvoni tijorat yoki shaxsiy manfaat bilan bog‘lashni “qatliy man etilgan illat” deb
baholaydi [3; 44-46-b.].

Muftiy Muhammad Taqiy Usmoniyning “An Introduction to Islamic Finance” asarida
fatvo shopping “islomiy moliyaning ichki axloqiy inqirozi” sifatida talqin qilinadi. Uning
fikricha, bank yoki moliya kompaniyasi fatvoni “bozorbop mahsulot yaratish vositasi” sifatida
ko‘rmasligi, balki “Allohning hukmini topish usuli” sifatida qabul qilishi shart [4; 27-b.].

Shayx Ali al-Qoradog'iy esa “Maqasid al-Sharia fi al-Mu’amalat al-Maliyyah al-Mu’asira”
asarida bu muammoni maqosidiy yondashuv orqali hal qilishni taklif etadi. Uning fikricha,
fatvoning qiymati uning shariatning besh asosiy maqsadi - din, aql, mol, nasl va jonni himoya
qilishga xizmat qilishi bilan o‘lchanadi [5; 53-54-b.].

Shayx Vahba az-Zuhayliyning “Al-Figh al-Islomiy va adillatuhu” asarida “tatabbu’ ar-
ruxas” amaliyotiga nisbatan qattiq tanqid bildirilgan. Uning ta’kidlashicha, har bir fighiy
mazhab ichidagi hukmlar tizimi yaxlit bir mantiqiy bog‘lanishga ega, shuning uchun ularni
aralashtirish “talfiq”ga olib keladi va bu shariatning izchilligiga xatar tug‘diradi [6; 81-82-b.].

Yuqoridagi manbalar tahlili shuni ko‘rsatadiki, fatvo shopping muammosi nafaqat
axloqiy yoki diniy, balki iqtisodiy barqarorlik va huquqiy tizim muvozanati bilan bog'liq
masaladir.

Tadgiqotda masalani har tomonlama o‘rganish uchun quyidagi to‘rtta metodologik
yondashuvdan foydalanilgan:

1) Normativ-huqugiy yondashuv

Bu usul islom moliyasi sohasini tartibga soluvchi xalgaro va milliy qonunchilik
normalarini tahlil qilishga qaratilgan. Masalan, Malayziyada 2003-yilda qabul gilingan “Central

Bank of Malaysia Act”ga muvofiq Shariat maslahat kengashi (SAC) markaziy bank tizimida
yagona shariat organi sifatida ishlaydi va uning qarorlari barcha moliya muassasalari uchun
majburiydir [7; 26-28-b.].

Pokistonda esa 2023-yilda Davlat banki “Shari’ah Governance Framework for Islamic
Banking Institutions”ni joriy etdi. Bu hujjatda har bir bankdagi shariat kengashi faqat
mahalliy emas, balki milliy darajadagi shariat organi bilan muvofiq ish yuritishi shartligi
belgilangan [8; 33-34-b.].

Bahrayn va BAAda markazlashgan shariat kengashi barcha banklar uchun yagona fatvo
reyestrini yuritadi. Bu usul fatvo shoppingni cheklashning samarali huquqiy usuli sifatida tan
olingan [9; 19-21-b.].

2) Tagqoslama (qiyosiy) yondashuv

Bu usul orqali turli mamlakatlardagi shariat boshqaruv tizimlari solishtirildi. Malayziya,
Pokiston, Indoneziya, Saudiya Arabistoni va Bahrayndagi amaliyotlar tahlil gilinganda,
fatvo shopping darajasi shariat organlari markazlashgan davlatlarda pastligi
aniqlandi [10; 55-57-b.].

MDH mamlakatlarida esa shariat organlari hali shakllanish bosqichida ekanligi

sababli, bu muammo hanuz dolzarb. Masalan, Qozog'istonda “Islomiy banklar
to‘g'risida”gi qonun 2009-yilda gabul qilingan bo‘lsa-da, amalda fatvo nazorati to'liq
markazlashmagan [11; 12-13-b.].

3) Fighiy (doktrinal) yondashuv
Bu usul orqali zamonaviy ulamolarning fatvo shopping haqidagi garashlari o‘rganildi.

Muftiy Usmoniy fatvoni “ijtihod mahsuli” sifatida ko‘rsa, Abu G‘udda uni “axloqiy mas’uliyat”
deb ta’riflaydi. Shuning uchun u fatvo beruvchi faqih iqtisodiy tashkilotdan moddiy jihatdan
mustagqil bo‘lishi kerakligini ta’kidlaydi [12; 47-b.].

4) Magqosidiy (magsadga yo‘naltirilgan) yondashuv

Bu yondashuv fatvo shoppingni islomiy huqugning magsadlari nuqtai nazaridan tahlil
qiladi. Shariatning asosiy maqgsadlari — din, mol, aql, nasl va jonni himoya qilish bo‘lib, fatvo
shopping ularning kamida uchtasini (din, mol va axloq) zaiflashtiradi [13; 51-53-b.].

Shayx Ali Qoradog‘iy bu hagda shunday deydi:

“Fatvo shoppingning oldini olish shariatni gattiglashtirish emas, uning maqgsadlarini
to‘gri anglashdir” [5; 54-b.].

Muhokama. “Fatvo shopping” muammosi haqida zamonaviy faqihlar o‘rtasida fikrlar
xilma-xil bo‘lib, ularning har biri bu holatni turli nuqtai nazardan baholaydi.

Doktor Abdus Sattor Abu G‘udda bu masalada keskin pozitsiyani egallab, “fatvo
shopping”ni “ijtihodni tijoratlashtirish” deb ataydi. Uning ta’kidlashicha, fatvo — Alloh hukmini
ifoda etuvchi ilohiy vazifa bolib, uni inson manfaatlariga moslashtirish “shariatning
qadriyatlarini tahqirlash” bilan barobardir [1; 45-46-b.]. U fatvo chiqaruvchi faqihning
igtisodiy yoki ma’'muriy ta’sirdan mutlago mustagqil bo‘lishi zarurligini ta’kidlaydi.

Muftiy Muhammad Taqiy Usmoniy esa “fatvo shopping”ni “islomiy moliya tizimining
eng katta axloqiy inqirozi” deb baholaydi. Uning fikricha, fatvoning maqsadi tijorat foydasi
emas, balki ilohiy rozilikdir. Shu sababli, bank yoki kompaniya o‘z faoliyatini “shariatga
muvofiq” deb €’lon qilishdan oldin, uning mazmunan ham shariat magsadlariga xizmat
gilayotganiga ishonch hosil qilishi shart [2; 37-38-b.].

Shayx Nizom Yaqubiy bu masalaga nisbatan nisbatan yumshoqroq yondashuvni taklif
qiladi. Uning fikricha, agar turli mazhablar orasidagi farq shariat maqsadlariga xizmat qilsa, bu
holat “fatvo shopping” emas, balki “fighiy tanlov erkinligi” hisoblanadi [3; 29-30-b.]. Shu bilan
birga, u shunday deydi:

“Mazhablar xilma-xilligi islomning boyligi, ammo uni nafs yoki foyda manfaati uchun
suiiste’'mol qilish — ilmiy xiyonatdir” [3; 31-b.].

Shayx Ali al-Qoradog'iy esa fatvo shoppingni “maqosid al-shari’a” asosida baholash
kerakligini ta’kidlaydi. Uning fikricha, agar bir fatvo umumiy manfaatni ta’'minlasa, u
boshqasiga nisbatan ustun bo‘lishi mumkin, ammo u foyda uchun emas, shariatning umumiy
magsadi uchun tanlanishi lozim [4; 53-b.].

Shayx Vahba az-Zuhayliy bu holatni “talfiq” — turli mazhablar hukmlarini
aralashtirish — shaklida baholaydi. Uning ta’kidlashicha, har bir mazhab tizimi yaxlit fighiy
mantiqqga ega, shuning uchun ularni erkin birlashtirish shariatning izchilligini buzadi va bu
“magqbul ijtihod” doirasidan chiqadi [5; 82-83-b.].

Xalqaro darajada fatvo shopping muammosini cheklash maqsadida qator tashabbuslar
amalga oshirilgan. Jumladan, AAOIFI o‘zining 2023-yilgi “Shari’ah Standards” to‘plamida fatvo
shoppingni ochigdan-ochiq tanqid qildi va shariat kengashlari uchun axloq kodeksini joriy etdi.
Unda shunday deyiladi:

“Har ganday fatvo iqtisodiy foyda yoki tashkilot siyosati ta’siri ostida chigarilgan bo‘lsa,
u haqiqiy fatvo hisoblanmaydi” [6; 14-b.].

IFSB 2025-yilda gabul gilingan “Guiding Principles for Shariah Governance” hujjatda
fatvo shoppingning oldini olish uchun “ikki bosqichli shariat auditi” tizimini joriy etishni tavsiya
qildi [7; 41-43-b.]. Bu tizimda bank ichidagi ichki auditdan tashqari, milliy darajadagi tashqi
audit ham amalga oshiriladi.

Xalqaro islom fighi akademiyasi (International Islamic Figh Academy - IIFA) 2009-
yildagi 179-sonli qaror orqali “tashkillashtirilgan tavvaruq” (organised tawarruq) amaliyotini
man etdi, chunki u “shariatdagi ribo qoidasini aylanib o‘tish” usuli sifatida qo‘llanilayotgan edi
[8; 12-14-b.].

Islom taraqqiyot banki (Islamic Development Bank - IsDB) 2023-yilda “Shari’ah
Compliance Framework”’ni gabul qildi. Unda fatvo chiqaruvchilar uchun axloq qoidalari va
manfaatlar to‘qnashuvini oldini olish bo‘yicha 10 ta talab belgilandi [9; 23-24-b.].

Shu bilan birga, Malayziya, Bahrayn va BAAda shariat qarorlari markazlashgan tizimda
chiqariladi. Masalan, Malayziyadagi Shariat maslahat kengashi (SAC) qarorlari sudlar uchun
majburiy bo‘lib, fatvo shopping ehtimolini deyarli yo‘qqa chiqargan [10; 28-29-b.].

O‘zbekistonda islomiy bank tizimi hozirgi kunda rivojlanish bosqichida. Mamlakatda
2025-yilda qabul qilinishi kutilgan “Islom banklari to‘grisida”gi qonun loyihasida shariat
kengashi instituti nazarda tutilgan bo‘lsa-da, uning markazlashtirilgan yoki detsentralizovan
shakli hali aniqlanmagan [11; 3-b.].

O‘zbekiston Markaziy banki va Moliya vazirligi tomonidan yaratilgan “Islamiy moliyani
rivojlantirish yo‘l xaritasi"ga ko‘ra, shariat muvofiqligi ustidan nazorat AAOIFI va IFSB
standartlari asosida amalga oshirilishi kerak. Biroq amalda milliy shariat organi hali
tuzilmaganligi sababli, har bir bank 0z fagihlari bilan ish olib borishi mumkin. Bu esa fatvo
shopping xavfini oshiradi [12; 18-19-b.].

MDH davlatlaridagi tajriba shuni ko‘rsatadiki, fatvo shoppingning oldini olish uchun
markazlashgan kengash juda muhim. Masalan, Qozog‘istonda 2009-yildan faoliyat yurituvchi
shariat kengashi banklar faoliyatini muvofiqlashtirib kelmoqda, Qirg‘izistonda esa 2021-yilda
markaziy bank huzurida maxsus Shariat maslahat kengashi tuzilgan [13; 17-18-b.].

O‘zbekiston uchun eng to‘g'ri yol — Malayziya va Bahrayn modellarini uyg‘unlashtirgan
“Yagona milliy shariat kengashi”ni tashkil etishdir. Bu kengash faqat fatvo chiqarish bilan
cheklanmasdan, fatvolar reyestrini yuritish, shariat auditini amalga oshirish va barcha moliya
muassasalari faoliyatini monitoring qilish bilan shug‘ullanishi lozim.

Shuningdek, fatvo chiqaruvchi faqgihlar uchun “fit-and-proper” mezonlarini joriy etish
kerak. Bu mezonlar ulamo va shariat maslahatchilarida ilmiy salohiyat, amaliy tajriba va axloqiy
mezon talablarini belgilaydi [14; 36-37-b.].

Fatvo shoppingning xavfi faqat iqtisodiy yoki huquqgiy emas, balki ijtimoiy va
ma’'naviydir. Agar fatvolar tijorat manfaati uchun chiqarilsa, jamoatchilikning shariatga va
ulamolarga bo‘lgan ishonchi so‘nadi. Bu esa islomiy moliya tizimining axloqiy asoslariga putur
yetkazadi [15; 44-45-b.].

Fighiy nuqtai nazardan, fatvo shopping “ribo”ni niqoblash, “hiyla”ga murojaat qilish yoki
shariatni manfaat vositasiga aylantirish bilan bir ma’noni anglatadi. Shuning uchun bu holatni
faqat huquqiy cheklovlar orqali emas, balki jamiyatdagi diniy bilim va ma’naviy mas’uliyatni
kuchaytirish orqali ham bartaraf etish lozim [16; 22-24-b.].

Natijalar. Tadgiqot natijalari shundan dalolat beradiki, “fatvo shopping” muammosi
islomiy bank tizimining fagat huqugqiy yoki nazariy emas, balki amaliy va tizimli muammaosidir.
Bu hodisaning oldini olish uchun qator davlatlarda turli huquqiy va institutsional choralar joriy
etilgan.

1. Markazlashgan shariat boshqaruv tizimi samarasi

Fatvo shopping darajasi eng past bo‘lgan davlatlar — shariat boshqaruvi markazlashgan
mamlakatlardir. Malayziya, Bahrayn va BAA tajribasi shuni ko‘rsatadiki, markaziy shariat
kengashi mavjud bo‘lganda, banklar o‘z amaliyotini boshqa manbadan “qulayroq” fatvo bilan
asoslash imkoniga ega bo‘lmaydi.

Malayziyadagi Shariah Advisory Council (SAC) qarorlari sudlar uchun majburiy bo‘lib,
2014-yilda mamlakat Oliy sudi “Bank Islam Malaysia Berhad v. Adnan Omar” ishida SAC
fatvosini qonun kuchiga teng deb e’tirof etgan [1; 27-28-b.]. Shu bilan birga, Bahrayndagi
Central Bank of Bahrain (CBB) AAOIFI standartlarini majburiy etib belgilagan va har bir fatvo
AAOIFIning markaziy bazasida ro‘yxatdan o‘tkaziladi [2; 18-19-b.].

Bu usul faqat shariatning izchilligini ta’'minlabgina qolmasdan, xalqaro investorlar
uchun ishonch muhitini ham yaratadi.

2. MDH mamlakatlari natijalari

Qozog'iston, Qirg'iziston va Tojikistonda islomiy moliya tizimi so‘nggi on yillikda
rivojlana boshladi. Biroq bu davlatlarda shariat organlari hanuz to‘lig mustaqil emas. Masalan,
Qozog'‘istonda 2009-yilgi “Islomiy banklar to‘grisida”gi qonunda shariat kengashi bank ichki
tuzilmasi sifatida belgilangan [3; 11-12-b.]. Bu holat shariat qarorlarining xolisligini
ta'minlashda muammo tug‘diradi.

Qirg‘izistonda 2021-yildan “Shar’iy Maslahat Kengashi” markaziy bank huzurida tashkil
etildi, ammo uning vakolati hali cheklangan [4; 23-24-b.]. Shu sababli, mazkur mamlakatlarda
fatvo shopping ehtimoli hanuz yuqori.

3. O‘zbekiston sharoitidagi amaliy tahlil

O‘zbekistonda hozircha markaziy shariat organi mavjud emas. 2025-yilda qabul qilinishi
kutilgan “Islom banklari to‘g‘risida”gi qonun loyihasi ushbu yo‘nalishda dastlabki huquqiy asos
bo‘ladi [5; 5-6-b.].

Yuqoridagilarga asosan O‘zbekistonda fatvo shoppingni oldini olish uchun quyidagilar
taklif etiladi:

1) Yagona milliy shariat kengashini tashkil etish — bu organ fatvolarni

markazlashtirib ro‘yxatga oladi va ularni yagona bazaga kiritadi.

2) Shariat auditi tizimini joriy etish — ichki va tashqi audit orqali bank faoliyati

shariat mezonlariga mosligi tekshiriladi.

3) Shariat maslahatchilari uchun “fit-and-proper” mezonlarini belgilash —

faqihlar ilmiy daraja, tajriba va axloqiy talablarga javob berishi lozim.

4) AAOIFI va IFSB standartlarini milliy qonunchilikka integratsiya qilish — bu

orqali xalgaro muvofiglik ta'minlanadi.

5) Fatvo reyestri va yagona ma’lumotlar bazasini yaratish — har bir chiqarilgan

fatvo yagona elektron tizimda saqlanishi va ommaga ochiq bo‘lishi kerak.

Bu choralar fagat huquqiy emas, balki axloqiy barqarorlik nuqtai nazaridan ham
muhimdir. Chunki shariat asosidagi tizimda fatvolarning tozaligi — islomiy moliyaning
ishonchliligi kafolatidir [6; 34-35-b.].

Xulosa. Tadqiqot natijalariga asoslanib quyidagi umumiy xulosalar chigarildi:

Fatvo shopping mohiyati - bu shariat hukmlarini shaxsiy yoki tijorat manfaatlariga
moslashtirish orqali shariat ruhidan chekinish amaliyotidir. U islomiy bank tizimidagi axloqiy
va huquqiy barqgarorlikka jiddiy xavf soladi.

Markazlashgan shariat boshqaruvi fatvo shoppingning oldini olishning eng samarali
usuli hisoblanadi. Malayziya va Bahrayn tajribasi shuni ko‘rsatdiki, yagona shariat kengashi
fatvolarni muvofiqglashtirish orqali tizimdagi ziddiyatlarni yo‘qotadi.

AAOIFI va IFSB standartlarini milliy gonunchilikka joriy etish zarur. Bu islom banklari
faoliyatida xalgaro shariat talablariga to‘liq muvofiglikni ta’'minlaydi.

O‘zbekistonda islom bankchiligi tizimi hali shakllanish bosqichida bo‘lgani sababli,
fatvo shopping xavfini oldindan bartaraf etish uchun huqugqiy, axloqiy va institutsional choralar
tizimini yaratish lozim.

Shariat maslahatchilari va ulamolarning mustaqilligi ta’'minlanishi kerak. Faqat
igtisodiy yoki siyosiy ta’sirdan xoli fagihlar tomonidan chiqarilgan fatvogina haqiqiy shariat
hukmi sifatida qabul gilinishi mumkin.

Jamiyatda ma’naviy mas’uliyatni kuchaytirish ham muhim omildir. Agar shariat
fatvolariga bo‘lgan ishonch susaysa, islomiy moliyaning barcha afzalliklari yo‘qoladi.

Shu tariqa, fatvo shoppingga qarshi kurash nafaqat huqugqiy, balki ma’naviy islohotlar
tizimini ham o‘z ichiga olishi lozim. Bu holda islomiy bank tizimi haqiqiy adolat va halollik
asosida faoliyat yuritishi mumkin bo‘ladi.

